შრომითი ხელშეკრულება
(სამართლებრივი ბუნება და მისი მახასიათებლები)
შრომითი ხელშეკრულება არის შეთანხმება დამსაქმებელსა და დასაქმებულს  შორის, რომლის მიხედვითაც, მხარეები ათანხმებენ შრომითი ურთიერთობის, კერძოდ, შრომის ორგანიზაციული მოწესრიგების პირობებში დასაქმებულის მიერ დამსაქმებლისათვის ანაზღაურების სანაცვლოდ სამუშაოს შესრულების პირობებს.

შრომითი ხელშეკრულება შეიძლება დაიდოს ზეპირი (1 წლამდე ვადით ხელშეკრულების დადების შემთხვევაში) ან წერილობითი ფორმით. თუ ხელშეკრულებაში სხვა რამ არ არის მითითებული, შრომითი ურთიერთობის წარმოშობის თარიღად ჩაითვლება დასაქმებულის მიერ სამუშაოს ფაქტობრივად შესრულების დაწყების მომენტი.

შრომითი ხელშეკრულება შეიძლება იყოს როგორც ინდივიდუალური (ინდივიდუალური შრომითი ურთიერთობის სუბიექტები არიან დამსაქმებელი და დასაქმებული) ისე კოლექტიური (კოლექტიური შრომითი ურთიერთობის სუბიექტები არიან ერთი ან მეტი დამსაქმებელი ან ერთი ან მეტი დამსაქმებელთა გაერთიანება და ერთი ან მეტი დასაქმებულთა გაერთიანება).

 
შრომითი ხელშეკრულება შეიძლება დაიდოს როგორც განსაზღვრული ისე განუსაზღვრელი ვადით. 1 წლამდე შრომითი ხელშეკრულება შეიძლება გაფორმდეს მხოლოდ კანონით პირდაპირ გათვალისწინებული წინაპირობების არსებობის შემთხვევაში.  ხელშეკრულება, რომლის ვადაც აჭარბებს 30 (ოცდაათ) თვეს ითვლება განუსაზღვრელი ვადით დადებულ შრომით ხელშეკრულებად. განუსაზღვრელი ვადით შრომითი ხელშეკრულების დადების დროს, მხარეები არ მიუთითებენ ვადას დასაქმების დროის შესახებ, შესაბამისად, ხელშეკრულების შეწყვეტის საფუძვლად ვერ მიეთითება ხელშეკრულების ვადის გასვლა.

შრომითი ხელშეკრულების არსებით პირობებად ითვლება:

ა) ინფორმაცია შრომითი ხელშეკრულების მხარეთა შესახებ;

ბ) მუშაობის დაწყების თარიღი და შრომითი ურთიერთობის ხანგრძლივობა;

გ) სამუშაო დრო და დასვენების დრო;

დ) სამუშაო ადგილი და ინფორმაცია დასაქმებულის სხვადასხვა სამუშაო ადგილის შესახებ, თუ მისი მუდმივი ან ძირითადი სამუშაო ადგილი განსაზღვრული არ არის;

ე) თანამდებობა (არსებობის შემთხვევაში მიეთითება რანგი, თანრიგი, კატეგორია და სხვა) და შესასრულებელი სამუშაოს სახე ან აღწერილობა;

ვ) შრომის ანაზღაურება (მიეთითება ხელფასი, აგრეთვე არსებობის შემთხვევაში − დანამატი) და მისი გადახდის წესი;

ზ) ზეგანაკვეთური სამუშაოს ანაზღაურების წესი;

თ)ანაზღაურებადი შვებულების ხანგრძლივობა, ანაზღაურებისგარეშე შვებულების ხანგრძლივობა და ამ შვებულებების მიცემის წესი;

ი) დამსაქმებლისა და დასაქმებულის მიერ შრომითი ურთიერთობის შეწყვეტის წესი;

კ) კოლექტიური ხელშეკრულებების დებულებები − იმ შემთხვევაში, თუ ამ დებულებებით დასაქმებულთა შრომის პირობები განსხვავებულად რეგულირდება.

შრომითი ხელშეკრულებით გათვალისწინებული პირობები, შესასრულებელი სამუშაოს, შრომის ანაზღაურების და ხელშეკრულების მოქმედების ვადის გარდა, შეიძლება განისაზღვროს ორგანიზაციის მიერ დადგენილი შრომის შინაგანაწესით.
შრომითი ხელშეკრულებისა და შრომითი შინაგანაწესის პირობები არ შეიძლება აუარესებდეს დასაქმებულის იმ მდგომარეობას, რომელიც დადგენილია საქართველოს ორგანული კანონის „შრომის კოდექსის“ შესაბამისად.


შენიშვნა: არასამეწარმეო (არაკომერციული) იურიდიული პირის ადმინისტრაციასა და დასაქმებულს შორის დადებული შრომით ხელშეკრულებასთან დაკავშირებული საკითხები რეგულირდება საქართველოს შრომის კოდექსით. 

ნიმუში (2021 წლის 31 მარტის მდგომარეობით)

შრომითი ხელშეკრულება
ადგილი: ქ.                                                                                                                   თარიღი: დღე//თვე//წელი     

                                                     


           
ერთი მხრივ, –––––––––––––––––– (სახელწოდება, პირადი/საიდენტიფიკაციო ნომერი,  იურიდიული მისამართი;) წარმოდგენილი მისი დირექტორის (წარმომადგენლობაზე უფლებამოსილი პირის) –––––––––––––– (პირადი ნომერი: ___________ ) სახით (შემდგომში – დამსაქმებელი) 
და  
მეორე მხრივ, __________________(სახელი, გვარი; პირადი ნომერი; დაბადების თარიღი;  იურიდიული ან/და ფაქტობრივი მისამართი) (შემდგომში დასაქმებული), 

ნების თავისუფალი გამოვლენის საფუძველზე ვდებთ წინამდებარე შრომით ხელშეკრულებას შემდეგი წესებითა და პირობებით:
1 ხელშეკრულების საგანი
წინამდებარე ხელშეკრულების შესაბამისად, დამსაქმებელი იღებს დასაქმებულს  საკუთარ ორგანიზაციაში (შემდგომში „ორგანიზაცია“ ან „სამუშაო ადგილი“) __________________ თანამდებობაზე დასაქმების მიზნით, ხოლო დასაქმებული კისრულობს ვალდებულებას, შესაბამისი ანაზღაურების მიღების სანაცვლოდ შეასრულოს ამ ხელშეკრულებით მისთვის დაკისრებული სამუშაო იმ მოცულობითა და წესით, რომელიც განსაზღვრულია ამ ხელშეკრულებით, დამატებითი ხელშეკრულებებით (ასეთის არსებობის შემთხვევაში), ორგანიზაციაში მოქმედი შრომის შინაგანაწესითა და თანამდებობრივი ინსტრუქციით (ასეთის არსებობის შემთხვევაში).

2 დასაქმებულის მიერ შესასრულებელი სამუშაო
(ფუნქცია-მოვალეობები)
2.1 დასაქმებულს ევალება პირადად შეასრულოს მის თანამდებობასთან დაკავშირებული შემდეგი სამუშაო: ––––––––––––––––––––––––––––––––––––––
2.2 დასაქმებულის მიერ შესასრულებელი სამუშაოების (ფუნქციების) დამატებითი და კონკრეტული ჩამონათვალი განისაზღვრება დამატებითი ხელშეკრულებებით (ასეთის არსებობის შემთხვევაში), აგრეთვე თანამდებობრივი ინსტრუქციით (ასეთის არსებობის შემთხვევაში), რომლებოც წარმოადგენენ წინამდებარე ხელშეკრულების განუყოფელ ნაწილს.

2.3 დასაქმებულის ფუნქცია-მოვალეობები შეიძლება უმნიშვნელოდ შეიცვალოს ამის ობიექტური საჭიროების შემთხვევაში, დასაქმებულის თანამდებობისთვის დამახასიათებელი პასუხისმგებლობის ფარგლებში, რის შესახებაც დასაქმებულსა და დამსაქმებელს შორის უნდა მოხდეს წინასწარი კომუნიკაცია. დასაქმებულის ფუნქცია-მოვალეობებში არსებითი ცვლილების განხორციელების საჭიროების შემთხვევაში, აუცილებელია მოცემულთან დაკავშირებით მხარეთა წინასწარი შეთანხმება. შესაბამისი ცვლილებები უნდა შევიდეს საკითხის მომწესრიგებელ ყველა დოკუმენტში, მათ შორის ხელშეკრულებაში, შინაგანაწესში, დამატებით ხელშეკრულებაში, თანამდებობრივ ინსტრუქციასა და ზემოხსენებული დოკუმენტების შესაბამის დანართებში.
3 მხარეთა უფლებები და მოვალეობები
3.1 დასაქმებულს უფლება აქვს:
ა) დამსაქმებლისაგან მოითხოვოს ამ ხელშეკრულებით გათვალისწინებული პირობებისა და მოქმედი კანონმდებლობის დაცვა;

ბ) დამსაქმებლისაგან მოითხოვოს შრომის უსაფრთხო პირობების შექმნა და დაცვა;

გ)ისარგებლოს შვებულებით, დასვენებით, შესვენებითა და უქმე დღეებით ამ ხელშეკრულების, შრომის შინაგანაწესისა და მოქმედი კანონმდებლობის შესაბამისად;

დ)უარი განაცხადოს იმ სამუშაოს, დავალების ან მითითების შესრულებაზე, რომელიც ეწინააღმდეგება კანონს, ან აშკარა და არსებით საფრთხეს უქმნის მისი ან მესამე პირის სიცოცხლეს, ჯანმრთელობასა და საკუთრებას.
3.2 დასაქმებული ვალდებულია:
ა) შეასრულოს მასზე დაკისრებული ფუნქციები კეთილსინდისიერად, დროულად და მაღალ პროფესიულ დონეზე;

ბ)განუხრელად დაიცვას ორგანიზაციაში მოქმედი შესასრულებლად სავალდებულო ძალის მქონე წესები. (ასეთის არსებობის შემთხვევაში); მისდიოს ორგანიზაციაში დანერგილ კორპორატიულ კულტურასა და საქმიანობის, ურთიერთობისა და ქცევის პოლიტიკას.
გ)განუხრელად დაიცვას ორგანიზაციის შრომის შინაგანაწესი (ასეთის არსებობის შემთხვევაში), რომელიც წარმოადგენს ამ ხელშეკრულების განუყოფელ ნაწილს;

დ) განუხრელად დაიცვას თანამდებობრივი ინსტრუქცია (ასეთის არსებობის შემთხვევაში);

ე)არ გაავრცელოს ორგანიზაციის კონფიდენციალური, საიდუმლო, კომერციული ინფორმაცია, ასევე სხვა თანამშრომელთა, ორგანიზაციის წარმომადგენელთა და ნებისმიერ მესამე პირთა პირადი ინფორმაცია და პერსონალური მონაცემები, რომლებიც მისთვის ცნობილი გახდა სამუშაოს შესრულებისას. მოცემული დებულება არ მოქმედებს ისეთ შემთხვევებში, როდესაც კანონით პირდაპირ არის გათვალისწინებული მსგავსი ტიპის ინფორმაციის გამჟღავნების ვალდებულება.
ვ) გაუფრთხილდეს ორგანიზაციაში არსებულ ქონებას, უძრავ ნივთებს, ტექნიკასა და სხვა ნებისმიერი სახის ობიექტს. იზრუნოს სამუშაოს შესრულების მიზნით მისთვის გადაცემული ქონების (ნივთი, ტექნიკა) ასევე ინფორმაციის (ელექტრონული, წერილობითი ან დოკუმენტური ფორმით გადაცემული ინფორამცია) უსაფრთხოებაზე. მოაწესრიგოს მისი სამუშაო გარემო და სივრცე, კომპანიაში არსებული წესების შესაბამისად დაახარისხოს მისთვის გადაცემული დოკუმენტები და ინფორმაცია. იზრუნოს მსგავსი ინფორმაციისა და დოკუმენტების სწორად არქივირებაზე.

ზ) ხელი შეუწყოს დამსაქმებელს სამუშაო დროის აღრიცხვაში. მიაწოდოს დამსაქმებელს მოცემულისთვის საჭირო ნებისმიერი ინფორმაცია დროულად.

3.3.  დამსაქმებელს უფლება აქვს:
ა)მოითხოვოს დასაქმებულისგან დაკისრებული ვალდებულების ჯეროვნად და კეთილსინდისიერად შესრულება;

ბ)დაადგინოს ორგანიზაციის შრომის შინაგანაწესი საქართველოს მოქმედი კანონმდებლობით დადგენილი წესით;
გ)დასაქმებულისაგან მოითხოვოს ამ ხელშეკრულებით გათვალისწინებული და შრომის შინაგანაწესით დადგენილი პირობების დაცვა;
დ)კანონმდებლობით და შრომის შინაგანაწესით დადგენილი წესით, მოითხოვოს დასაქმებულისგან ზეგანაკვეთური სამუშაოს შესრულება შესაბამისი ანაზღაურების სანაცვლოდ.
ე)გამოიყენოს შრომის შინაგანაწესითა და მოქმედი კანონმდებლობით ნებადართული სხვა უფლებები.    

ვ)მოითხოვოს დასაქმებულისგან იმ ზიანის ანაზღაურება, რომელიც ამ უკანასკნელმა ორგანიაზიას მიაყენა საკუთარი ბრალეული, გაუფრთხილებელი ან/და დაუდევარი ქმედებით (მოქმედებითა თუ უმოქმედობით.)

3.4. დამსაქმებელი ვალდებულია:
ა) დაიცვას ამ ხელშეკრულებით, შრომის შინაგანაწესითა და მოქმედი კანონმდებლობით განსაზღვრული პირობები;

ბ)გააცნოს დასაქმებულს შრომის შინაგანაწესი.
გ)დასაქმებულს მიაწოდოს სრული, ზუსტი და ამომწურავი ინფორმაცია შრომითი ურთიერთობისთვის დამახასიათებელ ყველა მნიშვნელოვან დეტალთან დაკავშირებით. პასუხი გასცეს დასაქმებულის კითხვებს ხელშეკრულებისა და შინაგანაწესის პირობებთან დაკავშირებით.

დ) თავისი შესაძლებლობების ფარგლებში, დასაქმებულს შეუქმნას ნორმალური და უსაფრთხო მუშაობისათვის საჭირო სამუშაო პირობები;
ე)დროულად და სრულად უზრუნველყოს დასაქმებულისთვის შრომის ანაზღაურების მიცემა.
ვ)აღრიცხოს სამუშაო დრო საქართველოს მოქმედი კანონმდებლობისა და მასთან დაკავშირებული სხვა რეგულაციების მოთხოვნების შესაბამისად.
4 შრომის ანაზღაურება (ხელფასი)
4.1. შესრულებული სამუშაოსათვის დასაქმებულს ეძლევა შრომის ანაზღაურება (ხელფასი), რომლის ოდენობა შეადგენს –––––––– ლარს. (მიეთითება დარიცხული, დაბეგვრამდე თანხა) ხელფასის გაცემასთან დაკავშირებული გადასახადების გადახდა, ასევე საპენსიო შენატანის განხორციელება ხდება საქართველოს კანონმდებლობით დადგენილი წესით.
4.2. შრომის ანაზღაურება (ხელფასი) გაიცემა ყოველთვიურად, ყოველი მომდევნო თვის ––––– რიცხვამდე.
4.3.შრომის ანაზღაურების (ხელფასის) გაცემა ხდება  ––––––––––– (ნაღდი/უნაღდო) ანგარიშსწორებით. 
5 სამუშაო დრო, შესვენების დრო,  შვებულება
5.1.დასაქმებულის ძირითადი სამუშაო დრო განისაზღვრება –––– საათიანი სამუშაო დღით, ––– დღიანი სამუშაო კვირით. დასაქმებულის დასვენების დღეებია ––––––––––––––.
5.2.დასაქმებულს უფლება აქვს ისარგებლოს 1 საათიანი შესვენებით სამუშაო დღის განმავლობაში. შესვენების კონკრეტული პერიოდი განისაზღვრება მხარეთა შეთანხმებით.
5.3. დასაქმებულს უფლება აქვს ისარგებლოს ანაზღაურებადი შვებულებით წელიწადში –––– (სამუშაო/ კალენდარული)  დღის ოდენობით. დასაქმებულს უფლება აქვს გამოიყენოს წინამდებარე მუხლით გათვალისწინებული უფლება შრომითი ურთიერთობის დაწყებიდან ______________ (თვე) გასვლის შემდეგ. (არა უმეტეს 11 თვისა)
5.5. დასაქმებულს უფლება აქვს ისარგებლოს ანაზღაურების გარეშე შვებულებით წელიწადში –––– (სამუშაო/კალენდარული)  დღის ოდენობით. 
6 მხარეთა პასუხისმგებლობა
6.1 მხარეები პასუხისმგებელი არიან ერთმანეთის წინაშე ვალდებულებების შეუსრულებლობით წარმოშობილი ზიანისთვის, რომელიც გამოწვეულია მხარეთა ბრალეული, გაუფრთხილებელი ან დაუდევარი მოქმედებით და რომლის თავიდან არიდებაც შესაძლებელი იყო შესაბამისი სიფრთხილის ზომების მიღებისა და ვალდებულების ჯეროვნად შესრულების შემთხვევაში.
6.2 შესაბამისი დარღვევის შემთხვევაში, ამ დარღვევის ხარისხის გათვალისწინებით, დასაქმებულს შეიძლება დაეკისროს შინაგანაწესით გათვალისწინებული ნებისმიერი ტიპის დისციპლინური პასუხისმგებლობა, მათ შორის წერილობითი ან ზეპირი შენიშვნის, ზიანის ანაზღაურების მოთხოვნის, ხელფასიდან თანხის დაქვითვისა და ხელშეკრულების შეწყვეტის სახით.
7 შრომითი ხელშეკრულების მოქმედების  შეჩერება და შეწყვეტა
წინამდებარე შრომითი ხელშეკრულების მოქმედების შეჩერება და შეწყვეტა ხდება წინამდებარე ხელშეკრულებით, შინაგანაწესითა და საქართველოს შრომის კოდექსით დადგენილი წესებისა და პირობების შესაბამისად, საქართველოს შრომის კოდექსის 47-ე და 48-ე მუხლების პირობათა გათვალისწინებით.
8 დავათა გადაწყვეტა
მხარეთა შორის წარმოშობილი დავის ურთიერთმოლაპარაკების გზით. ურთიერთმოლაპარაკებისას შესაძლებელია ორგანიზაციაში დანერგილი კოფლიქტის გადაჭრის პოლიტიკის გამოყენება (ასეთის არსებობის შემთხვევაში), რა შემთხვევაშიც დასაქმებულს შეუძლია მოითხოვოს საკუთარი წარმომადგენლისა და ინტერესების დამცველის პროცესში მონაწილეობა. დავის ურთიერთმოლაპარაკების გზით გონივრულ ვადაში გადაუწყვეტელობის შემთხვევაში, მხარეებს შეუძლიათ იდავონ საქართველოს შესაბამისი ინსტანციის სასამართლოში, საქართველოს კანონმდებლობით გათვალისწინებული წესით.
9 ხელშეკრულების მოქმედების ვადა
ხელშეკრულება იდება ____________ წლის ვადით, __________ წლის ________-დან ___________ წლის _________ მდე. იმ შემთხვევაში, თუ ვადის გასვლის შემდგომ ფაქტობრივად გაგრძელდება მხარეთა შორის შრომითი ურთიერთობა, ეს ურთიერთობა გაგრძელებულად ითვლება წინამდებარე ხელშეკრულების წესებითა და პირობებით.
10 ცვლილებები და დამატებები
ხელშეკრულების არსებითი პირობების შეცვლა შესაძლებელია მხოლოდ ორივე მხარის წერილობითი შეთანხმების საფუძველზე.
11  დასკვნითი დებულებები
11.1 საკითხები, რომლებიც არ არის განსაზღვრული წინამდებარე ხელშეკრულებით წესრიგდება მოქმედი კანონმდებლობითა და ორგანიზაციის შრომის შინაგანაწესით (ასეთის არსებობის შემთხვევაში). 

11.2 წინამდებარე ხელშეკრულებაზე ხელმოწერით დასაქმებული ადასტურებს, რომ გაეცნო შინაგანაწესს და ეთანხმება მის პირობებს. 
11.3 წინამდებარე ხელშეკრულებაზე ხელმომწერი პირები ადასტურებენ, რომ არიან ქმედუნარიანნი და უფლებაუნარიანნი და მათ აქვთ ხელშეკრულების გაფორმებისა და შრომით ურთიერთობაში შესვლისთვის საჭირო ყველა ნებართვა/თანხმობა (ასეთის საჭიროების შემთხევევაში)
11.4 მხარეები ადასტურებენ, რომ გაეცნენ წინადმებარე ხელშეკრულებას სრულად და დეტალურად, გაიაზრეს მისი ობიექტური შინაარსი და ეთანხმებიან მას.
11.5 ხელშეკრულება შედგენილია ორი თანაბარი იურიდიული ძალის მქონე  ეგზემპლარად და ინახება მხარეებთან.
მხარეთა ხელმოწერები
	დამსაქმებელი:

ს/კ:

მისამართი:

საკონტაქტო მეილი:

საკონტაქტო ტელეფონის ნომერი:

საბანკო ანგარიშის ნომერი:

ხელმოწერა ________________________ 

